
ХӨВСГӨЛ АЙМГИЙН НУТАГ ДЭВСГЭРТ ҮЙЛ АЖИЛЛАГАА ЯВУУЛАХ ШАШНЫ БАЙГУУЛЛАГАД ЗӨВШӨӨРӨЛ ОЛГОХ, СУНГАХ, ТҮДГЭЛЗҮҮЛЭХ, ЗОГСООХ, ХЯНАЛТ ТАВИХ ЖУРАМ

Нэг. Нийтлэг үндэслэл.

1.1.Төр, сүм хийдийн харилцааны тухай Монгол Улсын хуулийг аймгийн хэмжээнд хэрэгжүүлэх, шашин шүтэх эрхийнхээ дагуу иргэд шашны байгууллага байгуулах, үйл ажиллагаа явуулах зөвшөөрөл олгох, цуцлах, тэдгээрийн үйл ажиллагаанд хяналт тавихад энэхүү журмын зорилго оршино. 
1.2. Төр, сүм хийдийн харилцааны тухай хуулийн 9.1-д заасны дагуу аймгийн иргэдийн Төлөөлөгчдийн Хурлаас зөвшөөрөл аваагүй аливаа шашны байгууллагыг тус аймгийн нутаг дэвсгэрт үйл ажиллагаа явуулахыг хориглоно.
1.3. Сүсэгтэн олны шашин-номын эрэлт хэрэгцээг хангах зорилгоор байгуулагдаж, шашны зан үйл, хурал ном, боловсролын ажлыг эрхлэн гүйцэтгэж буй албан ёсны  зөвшөөрөл бүхий хийд, сүм, дацан, төв болон тэдгээрийн удирдах байгууллагыг /цаашид “сүм, хийд” гэх/ шашны байгууллага гэнэ. 
 
Хоёр. Сүм, хийдийн зөвшөөрөл олгох, сунгах

2.1. Сүм, хийд байгуулж үйл ажиллагаа явуулах зөвшөөрөл авахыг хүссэн иргэн дараах бичиг баримтыг бүрдүүлнэ. Үүнд: 
2.1.1. Сүм, хийд байгуулж үйл ажиллагаа явуулах зөвшөөрөл хүссэн өргөдөл /Тухайн өргөдөлд шашны байгууллагын зорилго, шүтэж, итгэдэг номлолын үзэл санаа, үйл ажиллагааны онцлог, гадаад харилцаа, итгэгчдийн дунд зохиох ажлын агуулга, чиглэл, хөрөнгө, санхүүгийн эх үүсвэрийг тусгасан байна/
2.1.2. Монгол Улсын Төр, сүм хийдийн харилцааны тухай хуулийн 9 дүгээр зүйлийн 3 дах заалтын шаардлагыг бүрэн хангасан дүрэм
2.1.3. Тухайн сүм, хийдийг байгуулахаар санал нэгдсэн хүмүүсийн хурлын шийдвэр, хуралдааны тэмдэглэл
2.1.4. Тухайн сүм, хийдийн удирдах бүрэлдэхүүн болон гишүүдын бүртгэл, судалгаа
2.1.5. Шинээр байгуулагдах сүм, хийдийн талаар тухайн сумын иргэдийн Төлөөлөгчдийн Хурлын Тэргүүлэгчдээс гаргасан албан ёсны санал дүгнэлт, хуралдааны тэмдэглэл
2.1.6. Гадаадын иргэн, байгууллагаас тухайн нутаг дэвсгэрт сүм, хийд байгуулж үйл ажиллагаа явуулах зөвшөөрөл хүссэн тохиолдолд дээрх бичиг баримтуудаас гадна Иргэний харьяалал, шилжилт хөдөлгөөний асуудал эрхлэх байгууллагын зөвшөөрөл, Монгол Улсад орж ирсэн визийн хуулбар зэргийг бүрдүүлэх баримтад хавсаргасан байна. 
2.2. Сүм, хийдийн үйл ажиллагаа явуулах зөвшөөрөл хүссэн иргэн дээрх бичиг баримтуудыг бүрдүүлэн тухайн сумын иргэдийн Төлөөлөгчдийн Хуралд ирүүлнэ. 
2.3. Сумын иргэдийн Төлөөлөгчдийн Хурал нь материалыг Тэргүүлэгчдийн хуралдаанаараа авч хэлэлцээд саналаа аймгийн ИТХ-ын ажлын албанд ирүүлнэ. 
2.4. Аймгийн иргэдийн Төлөөлөгчдийн Хурлын ажлын алба ирүүлсэн санал, материалыг хүлээн авч аймгийн ИТХ-ын дэргэдэх Шашны зөвлөл болон Тагнуулын байгууллагад хянуулна. 
2.5. Аймгийн ИТХ-ын дэргэдэх Шашны зөвлөл нь материалын бүрдэлтэй танилцаж, тухайн сүм, хийдийн дүрэм нь Монгол Улсын хууль тогтоомжид харшилж байгаа эсэх, түүнчлэн өмнө нь хууль болон энэхүү журмын 1.2 дахь заалтыг зөрчин үйл ажиллагаа явуулж байсан эсэх зэргийг хянан үзэж, санал, дүгнэлтээ аймгийн иргэдийн Төлөөлөгчдийн Хурлын Тэргүүлэгчдийн хуралдаанд оруулж шийдвэрлүүлнэ. 
2.6. Аймгийн иргэдийн Төлөөлөгчдийн Хурлын Тэргүүлэгчид шинээр байгуулагдах хүсэлт гаргасан сүм, хийдийн материал, холбогдох байгууллагуудын санал, дүгнэлттэй танилцан зөвшөөрөл олгох эсэхийг олонхийн саналаар шийдвэрлэнэ. 
2.7. Шинээр байгуулагдаж байгаа сүм, хийдийн зөвшөөрлийг 2 жилийн хугацаагаар олгоно. 
2.8. Зөвшөөрлийн хугацаа дуусахад сүм, хийдийн зүгээс дахин сунгуулах хүсэлтээ 30-аас доошгүй хоногийн өмнө аймгийн иргэдийн Төлөөлөгчдийн Хурлын Тэргүүлэгчдэд гаргах бөгөөд дараах бичиг баримтыг бүрдүүлнэ. 
2.8.1. Сүм, хийдийн хүсэлт /жилийн ажлын тайлан, дүрмийг хавсралтаар ирүүлнэ/
2.8.2. Тухайн багийн Засаг даргын тодорхойлолт
2.8.3. Харьяалах нутаг дэвсгэрийн Гааль, татварын байгууллагын тодорхойлолт /татварын өр, авлагатай эсэх/
2.8.4. Иргэний болон захиргааны хэргийн шүүхэд хариуцагчаар татагдсан эсэх талаар шүүхийн тодорхойлолт зэргийг бүрдүүлнэ. 
2.9. Зөвшөөрлийн хугацаа дууссан сүм, хийд нь Төр, сүм хийдийн харилцааны тухай хууль, бусад холбогдох хууль тогтоомж, дүрэм, журмыг зөрчиж үйл ажиллагаа явуулсан эсэх талаар мэргэжлийн байгууллагын дүгнэлт, энэ журмын 2.8.1-2.8.4 дэх заалтуудыг үндэслэн тухайн сүм, хийдийн зөвшөөрлийг дахин сунгах эсэхийг шийдвэрлэнэ. 
2.10. Аймгийн иргэдийн Төлөөлөгчдийн Хурлын Тэргүүлэгчид сүм, хийдийн зөвшөөрлийг энэ журмын 2.7-д заасан хугацаагаар сунгана. 

Гурав. Сүм, хийдийн үүрэг

3.1. Сүм, хийд нь Монгол Улсын Үндсэн хууль, Төр, сүм хийдийн харилцааны тухай хууль, энэхүү журам болон холбогдох хууль тогтоомжийг үйл ажиллагаандаа мөрдөж ажиллана. 
3.2. Зөвшөөрөл авсан сүм, хийд нь хуульд заасны дагуу аймгийн Улсын бүртгэл, статистикийн хэлтэст бүртгүүлэн гэрчилгээ авна. Мөн аймгийн Татварын хэлтэст татвар төлөгчөөр бүртгүүлнэ. 
3.3. Сүм, хийд нь гэмт хэргээс урьдчилан сэргийлэх ажил болон хүмүүнлэгийн чиглэлийн ажил жилд 1-ээс доошгүй удаа зохион байгуулж ажиллана. 
3.4. Зөвшөөрөл авсан сүм, хийд нь тухайн жилд зохион байгуулсан ажлынхаа тайланг аймгийн иргэдийн Төлөөлөгчдийн Хурлын Тэргүүлэгчдэд тайлагнана. 
3.5. Зөвшөөрөл бүхий сүм, хийд нь салбар нээх тохиолдолд материалыг дахин бүрдүүлж аймгийн иргэдийн Төлөөлөгчдийн Хурлын Тэргүүлэгчдээс зөвшөөрөл авна. 
3.6. Хуульд заасны дагуу сүм, хийд нь үйл ажиллагаагаа зогсоохоор шийдвэрлэсэн бол энэ тухай аймгийн иргэдийн Төлөөлөгчдийн Хурлын Тэргүүлэгчдэд ажлын 10 хоногийн дотор мэдэгдэнэ. 

Дөрөв. Хяналт, шалгалт

4.1. Сүм, хийдийн үйл ажиллагаанд аймгийн иргэдийн Төлөөлөгчдийн Хурлын дарга, ГХУСАЗЗөвлөлийн даргын удирдамжтай ажлын хэсэг хяналт, шалгалтыг 2 жил 1-ээс доошгүй удаа явуулна. 
4.2. Хяналт, шалгалтыг дараах үндэслэлээр хийнэ. Үүнд: 
4.2.1. Аймгийн иргэдийн Төлөөлөгчдийн Хурлын дэргэдэх Гэмт хэргээс урьчдилан сэргийлэх ажлыг зохицуулах зөвлөлийн жилийн ажлын төлөвлөгөөнд тусгагдсан ажлын хүрээнд хийнэ. 
4.2.2. Тухайн сүм, хийдийн үйл ажиллагааны талаар иргэдээс гаргасан өргөдөл, гомдлын дагуу тус тус хийнэ. 
4.3. Хяналт, шалгалтын дүнг аймгийн иргэдийн Төлөөлөгчдийн Хурлын Тэргүүлэгчдийн хуралдаанд танилцуулна. 
4.4. Шалгалтын дүнгийн талаар мэдээллийг цахим сайт болон орон нутгийн хэвлэл мэдээллийн байгууллагаар нийтэд мэдээлнэ. 
4.5. Шалгалтын явцад сүм, хийдээс Монгол Улсын тусгаар тогтнол, үндэсний аюулгүй байдал, зан заншилд харшилсан аливаа үйл ажиллагаа зохион байгуулсан, энэ талаар иргэдээс гомдол, мэдээлэл ирүүлсэн тохиолдолд зохих байгууллагад мэдэгдэж энэхүү журмын дагуу шийдвэрлэнэ. 
4.6. Энэхүү журмын хэрэгжилтэнд аймгийн иргэдийн Төлөөлөгчдийн Хурлын дэргэдэх Шашны зөвлөл болон сумын иргэдийн Төлөөлөгчдийн Хурал хяналт тавина.

Тав. Сүм, хийдийн үйл ажиллагааг түдгэлзүүлэх, зогсоох

5.1. Иргэдээс ирүүлсэн өргөдөл, гомдол болон хяналт, шалгалтаар илэрсэн зөрчил дутагдлыг арилгаж, шийдвэрлэх хүртэл аймгийн иргэдийн Төлөөлөгчдийн Хурлын Тэргүүлэгчдээс тухайн сүм, хийдийн үйл ажиллагааг түдгэлзүүлж болно. 
5.2. Аймгийн иргэдийн Төлөөлөгчдийн Хурлын Тэргүүлэгчид нь Монгол Улсын Төр, сүм хийдийн харилцааны тухай хуулийн 10 дугаар зүйлийн 1-д заасан үндэслэлээр, мөн энэхүү журмын 2.8-д заасан үндэслэлээр сүм, хийдийн үйл ажиллагаа явуулах эрхийг сунгах боломжгүй бол олгосон зөвшөөрлөө хүчингүй болгож, үйл ажиллагааг нь зогсоох тухай шийдвэр гаргана. 
5.3. Аймгийн иргэдийн Төлөөлөгчдийн Хурлын Тэргүүлэгчдээс сүм, хийдийн үйл ажиллагааг зогсоох тухай шийдвэр гармагц ажлын албанаас аймгийн Улсын бүртгэл, статистикийн хэлтэст албан ёсоор мэдэгдэж улсын бүртгэлээс хасуулна. Мөн аймгийн Цагдаагийн байгууллагад мэдэгдэж, хэвлэл мэдээллийн хэрэгслээр нийтэд зарлах ажлыг зохион байгуулна. 
5.4. Тухайн сүм, хийд нь үйл ажиллагааг нь зогсоохоор гаргасан шийдвэрийг эс зөвшөөрвөл хууль тогтоомжийн дагуу шүүхэд гомдол гаргаж болно. 

